
		
			
				[image: Portada del libro "Begoña ou o pracer da amizade" de Beatriz Maceda, una biografía de Begoña Caamaño. La imagen muestra un retrato de una mujer rubia en la cubierta, con diseño editorial de la colección Xerais.]
			

		

	
		
			[image: Portada del libro "Begoña ou o precer da amizade" de Beatriz Maceda, publicado por la editorial Xerais. La imagen muestra un diseño minimalista con el título en rojo y un formato sencillo sobre fondo blanco.]

		

	
		
			[image: Fragmento de un pequeño símbolo o adorno gráfico en negro con un detalle rojo, posiblemente utilizado como elemento decorativo en la página de dedicatoria del libro.]

			Teño unha casiña branca
na Mariña entre os loureiros;
teño amores, teño barcas...:
estou vivindo no ceo.

			Letra do «Alalá das Mariñas», unha das cancións que máis lle gustaban a Begoña Caamaño, cantada pola súa amiga Uxía.

		

	
		
			[image: Código QR en blanco y negro que permite acceder a una presentación audiovisual donde la escritora Beatriz Maceda habla sobre Begoña Caamaño.]

			Mediante este código pódese acceder a unha presentación audiovisual, onde a escritora Beatriz Maceda fala sobre Begoña Caamaño.

		

	
		
			Catro mulleres, un ceo estrelado e un corvo mariño

			O ceo do Sagrado en Vigo está cuberto de estrelas sobre un pano de cor azul orcela. A cor do outono nas noites claras de luar.

			Catro mulleres están sentadas na herba, en silencio. É o 13 de outubro de 1964. Elas son Circe, Penélope, Morgana e Xenebra, están esperando o nacemento dunha nena que levará por nome Begoña.

			A nena, de cabelo louro e ollos da cor marrón das follas no outono, nacerá o día seguinte, o 14 de outubro. As catro compañeiras agardan con interese a chegada da que lles dará voz, da que contará a súa historia silenciada durante séculos.

			Saberán do seu nacemento cando o corvo mariño apareza voando no ceo. O orballo, pinga a pinga, debuxará un círculo na herba para iluminar o lugar exacto en que pousar o seu corpo. Entre a súa plumaxe escura, agochará catro plumas verdes e en cada unha delas estará escrito o seu nome. Dentro, atoparán o anaco da historia que lles tocará contar, da que formarán parte para sempre.

			Circe, Penélope, Xenebra e Morgana prepáranse para pasar a noite no Sagrado cubrindo o seu corpo con fermosas túnicas, feitas para tan importante acontecemento nas súas vidas. Mais, cal foi a súa sorpresa: só pasara unha hora e media desde que comezara un novo día cando no ceo xurdiu a sombra que anunciaba a chegada do corvo mariño. A nena Begoña tiña présa por vir ao mundo.

			O paxaro pousou o seu corpo no círculo iluminado e elas foron quitando, con moita delicadeza, as plumas verdes co seu nome. Do seu interior, sacaron o pergamiño; a través del saberían qué parte da vida da súa narradora e compañeira lles correspondía relatar ao mundo.

			Mais, o corvo, sen se mover do círculo luminoso, inclinou a cabeza e Circe comprobou que aínda quedaba unha pluma verde. Malia que elas só esperaban catro, había unha outra, a súa cor era máis intensa. Con moito coidado, Circe sacouna, e o paxaro puido deitar o seu corpo na herba para descansar. Elas foron lendo en voz alta cadanseu pergamiño.

			Penélope: ti narrarás a súa infancia. Ese tempo en que a imaxinación e as palabras se entrelazan coma fíos e cómpre aprender a tecer e destecer, a observar todo o que acontece ao redor coa curiosidade da primeira vez, como así fixeches ti durante anos desde o cuarto do teu pazo para manter a túa liberdade. E a túa historia fará da nena Begoña unha tecedora de palabras para se rebelar ante as inxustizas.

			Morgana: ti, a sabia que habitabas nas marxes do poder, na illa de Ávalon, e que revelaches verdades ocultas, narrarás o seu paso pola radio. Ese lugar en que a voz non ten rostro, xustamente onde Begoña lla dará a quen non a ten. Seredes, xuntas, unha soa voz. 

			Xenebra: ti, que viviches atrapada entre o deber e a verdade, que coñeces os xogos do poder, narrarás o seu tempo como xornalista. Porque, como fixeches ti, Begoña irá na procura da verdade, será un dos seus espazos para defender as súas ideas feministas, de igualdade, xustiza, antimilitarismo... Xuntas seredes as cronistas.

			Circe: ti, a deusa que vive na illa de Eea, o lugar en que as mulleres atopan a liberdade, en que chegan fuxindo de situacións de maltrato, onde procuran a igualdade, narrarás o seu activismo feminista e cultural. Porque, coma ti, Begoña non obedecerá, senón que cuestionará e elixirá, para que a historia das mulleres non sexa contada por outros. Xuntas, crearedes unha rede de afectos.

			Cando remataron de ler, desenrolaron o pergamiño misterioso; o ollar das catro amigas reflectía unha intensa curiosidade.

			Agora seredes cinco. Si, Begoña estará convosco. Todo o vivido, todo o que nos daredes a coñecer sobre a súa vida será o xermolo de dous fermosos e importantes libros, dos que ela será a autora e vós as protagonistas, pois na mitoloxía os heroes sempre son eles, e a vosa vida, os vosos sentires son invisibles. Mais aínda é preciso agardar por ese momento.

			As catro compañeiras olláronse cun sorriso cómplice. Gardaron os pergamiños nunha fardela e acompañaron o paxaro até unha fonte para que puidese beber antes da longa viaxe que o esperaba até a illa de Eea. El xa cumprira coa súa misión, agora tocáballes a elas.

			Cando xa a luz do sol iluminaba o Sagrado, o corvo elevouse no ceo e marchou cara ao seu fogar. 

		

	
		
			Penélope ou o pracer da infancia

			Eu, Penélope, a raíña de Ítaca, serei a narradora da infancia de Begoña, da compañeira que deixou escrita a miña historia, a que ninguén antes quixo coñecer.

			A miña historia, a dunha muller con pensamento propio que, malia as dúbidas, tomou as súas propias decisións desde o coñecemento e a observación do que me rodeaba, durante os moitos anos que Ulises, o meu esposo, estivo ausente para combater na guerra de Troia e vivir múltiples aventuras. Os homes máis poderosos desexaban o trono de Ítaca, e quixeron dar por morto o rei e pretender casar comigo para conseguilo, pero eu logrei manter a miña liberdade co meu tear. Prometinlles que, cando rematase de tecer o sudario de Laertes, pai de Ulises, escollería esposo, pero cada noite destecía o que tecía no día. E así, tecendo e destecendo, e coa relación epistolar que mantiven coa querida Circe, grazas ás continuas e longas viaxes do leal corvo mariño, tamén sostiven a miña liberdade.

			
[image: Fotografía en blanco y negro que muestra a una mujer adulta sentada en un banco con dos niños pequeños. Un bebé vestido de blanco está sentado en el centro, mientras otro niño pequeño aparece sentado al lado. La imagen parece ser una fotografía familiar de los años 60.]
				Begoña Caamaño coa súa nai e o seu irmán Roberto en abril de 1965.

			

			
			Begoña Caamaño Rascado, como xa sabedes, naceu o 14 de outubro de 1964 á unha e media da noite, na súa casa do barrio vigués do Calvario. Dous anos antes nacera o seu irmán Roberto, e a chegada dunha nena foi unha alegría para a familia. Aínda que un ano despois nacerá outra irmá, a compañeira de xogos e aventuras, Beatriz, e sete anos máis tarde o pequeno da familia, Javier.

			O lugar en que naces sempre é importante na túa vida. Ese lugar dos xogos na rúa, a escola, as mestras, as compañeiras e toda a xente que vive na túa contorna van formando a persoa que serás de adulta. 

			As rúas, campos e camiños do Calvario eran o lugar de xogos ao aire libre e onde Begoña e os seus irmáns se sentían coma no seu fogar, nesa vida de barrio en que todas as persoas se coñecen. Este será o lugar en que vivirá até os dez anos e que, sen dúbida, marcará parte da personalidade desa nena rebelde e intrépida, cunha imaxinación desbordante. 

			
[image: Fotografía en blanco y negro de cuatro niños sentados en fila. Muestra a dos niñas y dos niños pequeños de diferentes edades, posiblemente hermanos, sentados en lo que parece un banco o superficie elevada. La imagen tiene un aspecto antiguo, probablemente de los años 60.]
				Begoña Caamaño cos seus tres irmáns.

			

			
			Aínda non se tiñan videoxogos, na televisión había dúas canles (e non en todas as casas) e unha delas con horario infantil onde se emitían debuxos animados como La casa del reloj, Los Picapiedra, La pantera rosa, Los chiripitifláuticos, Los autos locos... nos cales os protagonistas sempre eran homes. Nesta última dos autos loucos, había unha rapaza que se chamaba coma min, Penélope, que tiña un coche rosa, pero que só estaba preocupada por ir ben maquillada: niso non nos parecemos nada, pois, aínda que eu sempre me preocupei polo meu aspecto, o meu interese, como lle pasou a Begoña, estaba nas lecturas, na observación do que me rodeaba e na responsabilidade de coidar do meu reino. 

			
[image: Fotografía en blanco y negro de una mujer mayor sentada con dos niños pequeños. La mujer aparece en el centro con pelo claro, mientras los niños están sentados a su lado. Según el contexto, muestra a Begoña Caamaño con su madre y su hermano Roberto en 1965.]
				Begoña Caamaño coa súa avoa e o seu irmán Roberto en 1968.

			

			Carme, a mai de Begoña, era unha gran lectora; líalles contos a ela e aos seus irmáns, historias que Begoña escoitaba con moita atención. Así, pouco a pouco, converteuse nunha lectora voraz que lía todo o que caía nas súas mans. Con dez anos, xa lera Los episodios nacionales, de Benito Pérez Galdós, unha lectura que non era moi acaída para a súa idade, pero, no seu afán lector, todo libro era unha xoia. Tedes que pensar que daquela non había literatura infantil nin xuvenil en galego, nin tampouco se estudaba na escola. Ela lía outros libros, como os protagonizados por unha cuadrilla, Los Cinco, da escritora inglesa Enid Blyton. A personaxe favorita de Begoña era Jorge, cuxo nome real era Jorgina, pero non lle gustaba que lle chamasen así porque non quería que lle prohibisen determinados xogos polo feito de ser unha nena. Ela tamén podía gabear polas árbores, nadar tan ben coma calquera rapaz ou remar; levaba o pelo moi curto e era teimuda e afouta, dúas características da personalidade de Jorge que lle gustaban a Begoña. Mais tamén, sendo moi nova, leu dous libros que lle descubriron o mundo da mitoloxía, que tan importante sería na súa escrita: a Odisea e a Ilíada, de Homero, nos cales se narraban historias de heroes, deuses e criaturas fantásticas. Pero había algo que chamaba a atención de Begoña: as mulleres, nestas historias dos mitos, non tiñan voz, non se sabía o que pensaban e ela quería sabelo. 

